
Gangakavacham

க³ங்கா³கவசம்

நாரத³ உவாச -

ப்³ரஹ்மந் ! கேந விதா⁴நேந ஸர்வபாபக்ஷயோ ப⁴வேத் ।
கத²ம் ரக்ஷேத்ஸுரஶ்ரேஷ்ட²ஸாத⁴காநாம் ஸுராபகா³ ॥ 1॥
ப்³ரஹ்மோவாச -

ஸாது⁴ ஸாது⁴ த்வயா புத்ர !ஸாது⁴ கர்ம ப்ரகாஶிதம் ।
கவசம் ஜஹ்நுகந்யாயா த்ரிஷு லோகேஷு து³ர்லப⁴ம் ॥ 2॥
அப்ரகாஶ்யம் ச யத்³கோ³ப்யமதஸ்தத்த்வவதா⁴ர்யதாம் ।
அஸ்ய ஶ்ரீ க³ங்கா³கவசமந்த்ரஸ்ய நாராயணரு’ஷிரநுஷ்டுப்ச²ந்த:³
ஸர்வதீர்தோ²த்தமா க³ங்கா³தே³வதா க³ம் பீ³ஜம் கா:³ ஶக்தி:அவ்யக்தம் கீலகம்
ஶ்ரீக³ங்கா³ப்ரஸாத³ஸித்³த்⁴யர்தே² ஜபே விநியோக:³ ।
அத² த்⁴யாநம் -

ஶுப்⁴ராம்போ⁴ஜஶஶிப்ரபா⁴ம் ஶஶிமுகீ²ம் ஸ்வக்ஷாம்பு³ஜாக்ஷீம் பராம்
முக்தாஹாரலஸத்குசாம் மணிமயைராபூ⁴ஷிதாம் பூ⁴ஷணை: ।

கஞ்ஜஸ்வர்ணக⁴டீவராப⁴யகராம் ஶ்வேதாம்ப³ராட³ம்ப³ராம்
பத்³மோத்பீட²க³தாம் ஸுதா⁴ஸமுதி³தாம் ஶ்ரீதே³வபூ⁴ஷாம் ப⁴ஜே ॥ 1॥

வந்தே³ தே³வதரங்கி³ணீம் ப்ரதிதி³நம் ப்³ரஹ்மாண்ட³மாக²ண்டி³நீம்
ஶம்போ⁴ர்மஸ்தகமண்டி³நீம் முரரிபோரங்க்⁴ய்ம்பு³ஜாஸேவிநீம் ।

கல்யாணோத்ஸவகாரிணீம் கலிமலோந்மூலத்வநிர்மூலிநீ
மோக்ஷத்³வாரகபாடபாடநகரீம் நித்யம் சிதா³நந்தி³நீ ॥ 2॥

அத² கவசம் -

ஶிரோ மே பாது ஸா க³ங்கா³ தி³வ்யாச்யுதாங்க்⁴ரிச்யுதா ।
பா⁴லம் பா⁴கீ³ரதீ² பாது நேத்ரே ச ஜஹ்நுநந்தி³நீ ॥ 3॥
ஶ்ருதீ மே ஜாஹ்நவீ பாது க்⁴ராணயுக்³மம் ஸுராபகா³ ।
ரஸநாம் பாது மே நித்யம் க³ங்கா³ பாபப்ரணாஶிநீ ॥ 4॥

வத³நம் ஸகலம் பாது ஸதா³ மந்தா³கிநீ மம ।
ஸ்கந்தௌ⁴ பாது ச மே பா³ஹூ க³ங்கா³ஸாக³ரகா³மிநீ ॥ 5॥
கரௌ ரக்ஷது ஸா க³ங்கா³ ஶம்பு⁴மஸ்தகமண்டி³நீ ।
ஹ்ரு’த³யம் நாபி⁴மத்⁴யம் ச பாது தே³வநதீ³ மம ॥ 6॥
கடித்³வயம் ஸதா³ பாது ப்³ரஹ்மாண்ட³க²ண்டி³நீ மம ।
ஜாநுநீ ஜஹ்நுஜா பாது பாயாதூ³ரூம் த்ரிமார்க³கா³ ॥ 7॥
கு³ல்ப²யுக்³மம் ஸதா³ பாது ஸா மே ஶர்மப்ரதா³யிநீ ।
ப்ரபத³ம் பாது மே நித்யம் கலிகல்மஷநாஶிநீ ॥ 8॥
காஶீதலக³தா யா ச காலிந்தீ³ஸங்க³மா ச யா ।
ஸா பாது மம ஸர்வாங்க³ம் க³ங்கா³ க³க³நமேக²லா ॥ 9॥
நிர்ஜரைர்வந்தி³தா யா ச சதுர்வர்க³ப²லப்ரதா³ ।
தஸ்யா இத³ம் ச க³ங்கா³யா: கவசம் பரமாத்³பு⁴தம் ॥ 10॥
அத² ப²லஶ்ருதி: -
அநந்தவ்யாதி⁴வித்⁴வம்ஸி கீர்திபு³த்³தி⁴ப்ரவர்த்³த⁴நம் ।
ஶோகது:³க²ப்ரஶமநம் ஸர்வரக்ஷாகரம் ந்ரு’ணாம் ॥ 11॥
ஶத்ரோர்விநாஶநம் ஶஶ்வத்ஸுக²ஸம்பத்ப்ரவர்த⁴நம் ।
யோऽதீ⁴யாத் கவசம் சைதந்முக்தபாபோ ப⁴வேச்ச ஸ: ॥ 12॥
ஏககாலம் த்³விகாலம் ச த்ரிகாலம் ச படே²த்து ய: ।
படே²த்³யோ வை ஶதாவ்ரு’த்த்யா மாஸமேகம் நிரந்தரம் ॥ 13॥
த்⁴ரு’த்வேத³ம் கவசம் கண்டே² க³ச்சே²த்³யோ யத்ர குத்ரசித் ।
ஸ்வப்நே மூர்திமயீம் க³ங்கா³ம் வரதா³ம் ஸோऽபி பஶ்யதி ॥ 14॥
த⁴நதா⁴ந்யஸமாயுக்த: புத்ரபௌத்ரஸமந்வித: ।
த்ரிஷு லோகேஷு பூஜ்ய:ஸ்யாத³ஸ்ய பாடா²ந்ந ஸம்ஶய: ॥ 15॥
ஶ‍்ரு’ணுயாத்பரயா ப⁴க்த்யா வாச்யமாநம் நரோத்தம: ।
ஸோऽப்யகௌ⁴க⁴விநிர்முக்தோ ஜீவந்முக்தோ ப⁴வேச்ச ய: ॥ 16॥
து³ர்பி⁴க்ஷே து³ர்க³ப³ந்தே⁴ விஷமஜலசயே காநநே து³ஷ்டசௌரை:
தீ³ப்தே வஹ்நிப்ரதா³ஹே ப்ரப³லரிபுப⁴யே ராஜ்யது:³கே² ப்ரவ்ரு’த்தே ।
ஸ்ம்ரு’த்வா தே³வீம் ச க³ங்கா³ம் த்ரிபு⁴வநஜநநீம் வா படே²த்³ யோ ஹி சைதத்

தைஸ்தைர்து³கை²ர்விமுக்தோ ஸபதி³ஸ மநுஜோ ஜாயதே ஸத்யமேதத் ॥ 17॥
குலீநாய ச தா³தவ்யம் க³ங்கா³ப⁴க்திபராய ச ।
விஷ்ணுப⁴க்தாய ஶாந்தாய ஶ்ரத்³த³தா⁴நாய ஸர்வதா³ ॥ 18॥
குஶிஷ்யாய ந தா³தவ்யம் து³ஷ்டாய ச விஶேஷத: ।
த³த்வாऽப⁴க்தாய புத்ராய நேத³ம் ப²லப்ரத³ம் ப⁴வேத் ॥ 19॥
ஸாத⁴காய ச ஶாந்தாய கு³ரோராஜ்ஞாநுவர்திநே ।
தா³தவ்யம் ச த்வயா தாத த³த்வாऽநந்தப²லம் ப⁴வேத் ॥ 20॥
இதி ஶ்ரீப்³ரஹ்மாண்ட³புராணே ப்³ரஹ்மநாரத³ஸம்வாதே³
ஶ்ரீக³ங்கா³கவசம் ஸம்பூர்ணம் ॥

